
Виҫӗ ӑру тивлечӗ 

 

1988 ҫулта Иван Яковлевич Яковлев ҫуралнӑранпа 140 ҫул, 

Чӗмпӗрти чӑваш шкулӗ уҫӑлни 120 ҫул ҫитет. Чӑваш патшалӑх 

педагогика институчӗн Иван Яковлевич Яковлев музейне кӗрсен, унта 

И. Я. Яковлев 1868 - 1869-мӗш ҫулсенче Петербугран Чӗмпӗрти 

гимназие ҫырӑнса илнӗ В. Белинский, Н. Добролюбов 

сочиненийӗсене, А. Пушкин, М. Лермонтов, Л. Толстой тата ыттисене - 

пурӗ 2 пин кӗнеке куратӑн, ҫавӑн пекех унта унӑн сӑнӳкерчӗкӗсем, вӑл 

усӑ курнӑ япаласем пур. Республикӑри краеведени, литература 

музейӗсенче, Чӑвашсен наукӑпа тӗпчев институтӗнче, архивра ун 

пурнӑҫӗпе ҫыхӑннӑ экспонатсем, ҫырусем упранаҫҫӗ. 

1984 ҫулта Ульяновскра В. И. Ленин пурнӑҫӗпе ҫыхӑннӑ 

вырӑнсене «В. И. Ленинӑн Тӑван ҫӗршывӗ» ятлӑ государство 

историпе асӑну заповеднике кӗртнӗ. Унта И. Я. Яковлев уҫнӑ чӑваш 

шкулӗн ҫурчӗсем пур. Ҫавна май заповедникре Иван Яковлевич усӑ 

курнӑ япаласене, кӗнекесене, унӑн вӗренекенӗсен асаилӗвӗсене 

пухаҫҫӗ. Кам сыхласа усраса ярса парать-ха музейсене ҫак 

япаласене, ҫырусене, документсене? Паллах, Иван Яковлевичӑн 



мӑнукӗсем: Иван Алексеевич, Ольга Алексеевна Яковлевсем, 

Екатерина Алексеевна, Анна Алексеевна Некрасовасем, Иван 

Яковлевичӑн вӗренекенӗсем. Пуринчен нумайрах тӑрӑшаканни — 

Ольга Алексеевна Яковлева (кӑҫал вӑл сакӑрвунӑ ҫул тултарать). 

Ольга Алексеевнӑпа манӑн пӗрремӗш хут 1946 ҫулхи ноябрь 

уйӑхӗн вӗҫӗнче тӗл пулма тӳр килчӗ. Вӗсен ҫемйи ун чухне Мускавра 

М. Горький урамӗн 82-мӗш ҫуртӗнче 6-мӗш хваттерте пурӑнатчӗ.  

Пӗрре, кӗркунне, Чӑвашсен наукӑпа тӗпчев институчӗн ун чухнехи 

директорӗ П. Г. Григорьев эпӗ вӗренекен Наука академийӗн вак 

халӑхсен чӗлхисене вӗрентекен институт (халӗ чӗлхе верентӗвӗн 

институчӗ) аспиранчӗсем пурӑнакан общежитие пычӗ те:  «Санӑн 

Алексей Иванович Яковлев патне чӑваш чӗлхи урокӗсем ирттерме 

ҫӳремелле пулать. Ыран 18 сехетре вӗсен хваттерне каймалла», — 

терӗ. 

Эпӗ каланӑ вӑхӑта ҫитрӗм те хваттер алӑкне шаккарӑм. Мана 

ҫӳллӗ пӳллӗ, шурӑ ҫӳҫлӗ, ҫутӑ сӑнлӑ, кӑвак куҫлӑ ватӑларах панӑ 

арҫын уҫса кӗртрӗ. Ку Иван Яковлевичӑн ывӑлӗ Алексей Иванович 

пулчӗ. Хваттерне кӗрсе тӗпелелле иртсен, вӑл хӑйӗн мӑшӑрӗ Ольга 

Петровнӑпа, хӑй пекех ҫӳллӗ, ун сӑнлӗ, сарӑ ҫӳҫлӗ ывӑлӗ — Иван 

Алексеевичпа, самаях ҫӳллӗ, тапчам кӗлеткеллӗ йӑм хура ҫӳҫне 



варринчен уҫса типтерленӗ Ольга хӗрӗпе паллаштарчӗ. Вӗсем пурте 

мана хапӑлласа йышӑнчӗҫ, пурнӑҫ, вӗренӳ ҫинчен ыйтса пӗлчӗҫ, 

хӑйсемпе пӗрле апата лартрӗҫ. Унтан Алексей Иванович хӑйӗн ӗҫ 

пӳлӗмне чӗнчӗ. Кунта та, ытти пӳлӗмсенче те, коридорта та урайӗнчен 

пуҫласа мачча таранах кӗнекесем пурри мана тӗлӗнтерчӗ. Алексей 

Иванович ҫыру сӗтелӗ ҫумӗнчи стена ҫинче ашшӗн портречӗ, 

Ульяновсен ҫемйи, хӑйӗн ача, студент чухнехи тусӗн — Дмитрий 

Ульяновӑн сӑнӳкерчӗкӗсем ҫакӑнса тӑнине асӑрхарӑм. Пирӗн урок 

пуҫланчӗ. Малтанах Алексей Иванович: «Эпӗ Чӗмпӗрте вӗреннӗ чух 

чӑваш ачисемпе мечӗкле вылянӑ вӑхӑтра: пер, тыт, ан ӳкер, ҫапса яр, 

хытӑрах чуп, кил, тар тата ытти сӑмахсене каласа чупнине астӑватӑп. 

Тата атте шӳтлесе усал ача тенине хӑлхана чиксе юлнӑ. Мускавра 

университетра вӗреннӗ, ӗҫленӗ вӑхӑтра чӑвашла калаҫма мана 

пуҫларӑм. Халӗ ҫӗнӗрен вӗренӗпӗр. Кашни эрнере икшер сехет 

чӑвашла калаҫӑпӑр. Иван Яковлевич патне чӑваш хресченӗсем ҫырнӑ 

ҫырусем нумай. Вӗсене чӑвашларан вырӑсла куҫармалла пулать», — 

терӗ. Ҫапла 1946 - 1947-мӗш ҫулсенче чӑваш чӗлхи урокӗсем йӗркипе 

иртсе пычӗҫ. Ҫырусене те чӑвашларан вырӑсла куҫартӑмӑр. Ҫартан 

1946 ҫулта таврӑннӑ Владимир Яковлевич Канюков, манӑн упӑшка, 

институтри занятисем хыҫҫӑн, канмалли кунсенче ҫырусене манпа 



пӗрле куҫаратчӗ. Алексей Иванович хавхалантарнипех эпир 1947 

ҫулта Н. Погодинӑн В. И. Ленин сӑнарне ҫутатса паракан «Человек с 

ружьем» ятлӑ кинокартинине чӑвашла куҫартӑмӑр. Редакторӗ П. П. 

Хусанкайччӗ. СССР Верховнӑй Совет Президиумӗн канцелярине 

килекен чӑвашла ҫырусене вырӑсла куҫарса тӑтӑмӑр. Пӗрре, 1947 

ҫулхи март уйӑхӗнче, чӑваш чӗлхин урокӗ вӗҫленсен, Алексей 

Иванович: «Сашенька, ҫак алҫырӑвне Александра Федоровна 

Ульянова патне Кремльти хваттерне ҫитерсе парсамччӗ», — терӗ. Вӑл 

вӑхӑтра Дмитрий Ильич мӑшӑрӗ Александра Федоровна РСФСР ҫутӗҫ 

министерствинче ӗҫлетчӗ. Эпӗ ун патне Алексей Иванович ҫырнӑ 

«Иван Яковлевич Яковлев» ятлӑ кӗнекен алҫырӑвне, ҫухатасран 

хӑраса, Белорусски вокзал патӗнчен ҫурран, нимле автобус ҫине 

лармасӑр, ҫитерсе патӑм. Тепӗр эрнерен мана тав туса: «Александра 

Федоровна алҫырӑвне вуласа тухса, хӑйӗн кӑтартӑвӗсемпе каялла 

килсе пачӗ», — терӗ. Ҫав алҫырӑвнех тепре Алексей Иванович мана 

Федор Николаевич Петров профессор, пулас кӗнекен редакторӗ, 

патне илсе кайса пама ыйтнӑччӗ. Ҫав кунсенчех вӑл пире тепӗр 

алҫырӑвне, «Четыре встречи с В. И. Лениным» ятлӑскерне, вуласа 

паллашма парса ячӗ. Эпӗ вӑл ӗҫе кайран, 1968 ҫулхи июнь уйӑхӗнче 



тухнӑ «Ырӑ туслӑх» ятлӑ статьяра, чӑвашла куҫарса ҫырнӑччӗ 

(«Ялав». 1968 ҫ., № 6. С. 28-29). 

1948 ҫулта Алексей Иванович Яковлевӑн пӗрремӗш хут ашшӗн - 

чӑвашсене аллӑ ҫул хушши ҫутталла туртнӑ Иван Яковлевич 

Яковлевӑн - пурнӑҫӗпе, унӑн шкулӗн ӗҫӗсемпе тӗплӗн паллаштаракан 

«Иван Яковлевич Яковлев» кӗнеки пичетленсе тухрӗ. Ун хыҫҫӑн Иван 

Яковлевич, унӑн ӗҫӗсем ҫинчен калакан статьясем, кӗнекесем тухсах 

пычӗҫ: 1987 ҫулта «Иван Яковлевич Яковлев» кӗнеке иккӗмӗш 

изданипе пичетленчӗ. 

1948 ҫулта Иван Яковлевич Яковлев ҫурални ҫӗр ҫул тултарнине 

па-лӑртса ирттерчӗҫ. Аслашшӗн юбилейне уявланӑ ҫӗре ун чухне 

Мускав университечӗн доценчӗ, талантлӑ историк Ольга Алексеевна 

Яковлева Шупашкара килчӗ. Ку кунсенчи халӑх уявӗ, Ольга 

Алексеевнӑпа тӗл пулса калаҫнӑ самантсем нихҫан та асран тухас ҫук. 

1968 ҫулта И. Я. Яковлев ҫурални 120 ҫул, чӑваш ҫырулӑхӗ 

пуҫланни ҫӗр ҫул ҫитнине палӑртнӑ тӗле Мускаври мӑнукӗсенчен 

искусствоведени докторӗ, МГУ профессорӗ Екатерина Алексеевна 

Некрасова, ГИТИС доценчӗ, ачасен тӗп театрӗн режиссерӗ, РСФСР 

тава тивӗҫлӗ артистки Анна Алексеевна Некрасова хӑйсен ачисемпе 

уява килчӗҫ. Пединститутран Чӑваш патшалӑх университетне ҫитсен, 



вӗсене И. Я. Яковлев вӗрентсе кӑларнӑ сумлӑ ватӑсем А. Токсина, М. 

Алтынова, М. Николаева, Р. Золотова тата ыттисем ӑшшӑн кӗтсе 

илсе, Екатерина Алексеевнӑна ыталаса: «Катя! Катя!», тесе Чӗмпӗрте 

вӗреннӗ чухне унпа, пӗчӗк хӗрачапа, шкул пахчинче пӗрле 

вылянисене хавасланса аса илсе калаҫнисем халӗ те куҫ умӗнчех. 

Алексей Иванович Яковлев ывӑлӗ, МГУ профессорӗ Иван 

Алексеевич (кӑҫал вӑл 76 ҫул тултарать), ҫӗршыв валли питӗ нумай 

специалист вӗрентсе хатӗрлет... Унпа пӗрлех унта Дмитрий Ильич 

Ульянов хӗрӗ - Ольга Дмитриевна доцент хими кафедринче ӗҫлет. 

Вӗсем пӗр-пӗринпе аслашшӗсемпе ашшӑсем пекех туслӑ ҫыхӑну 

тытаҫҫӗ. 

Пӗр-ик ҫул каялла Иван Алексеевич чирленӗ те, эпӗ унпа калаҫнӑ 

чух: «Эсир чирлӗ пулсан, мӗншӗн пенсие каймастӑр?» — тесе персе 

ятӑм. Вӑл: «Мӗнле каяс, хӳтӗлеме тӑратнӑ доктор диссертацийӗсем 

нумай, физикӑпа опыт тума лартнӑ ӗҫсем кӗтеҫҫӗ», — терӗ. Ку 

сӑмахсене илтсен, Юрий Уткинӑн «Просветители» ятлӑ ӗҫӗнчи 

Яковлевсен несӗлӗ ҫинчен ҫырнӑ сӑмахсем тӳрех аса килчӗҫ 

(«Советская Чувашия» хаҫат, 1981 ҫ., февралӗн 13, 15, 18-мӗшӗсем). 

«Эпӗ нумай вӑхӑт хушши Иван Яковлевич Яковлевӑн тӑван-

хурӑнташӗсене тӗпчерӗм, унӑн несӗлӗпе паллашрӑм, халӗ ҫапла 



калама пултаратӑп: пурте вӗсем чӑваш халӑхӗн аслӑ ывӑлӗн ӗҫне 

малалла аталантарса пыраҫҫӗ. Пӗрисем аслӑ шкулта пӗлӳ параҫҫӗ, 

теприсем чӑнлӑхпа ырра сцена ҫинче вӗрентеҫҫӗ, виҫҫӗмӗшӗсем чун-

чӗре пуянлӑхӗпе ӑс-хакӑла экран ҫинче сӑнарласа кӑтартаҫҫӗ, 

тӑваттӑмӗшӗсем хӑйсен кӗнекисемпе, статйисемпе ҫутта туртаҫҫӗ...» 

Яковлевсен виҫӗ сыпӑкӗн тивлечӗ пысӑкран та пысӑк. Пӗрремӗш 

ӑрури Яковлевсем Атӑл тӑрӑхӗнчи халӑхсен ачисем валли шкулсем 

уҫнӑ. Иван Яковлевич, Илья Николаевич Ульянов пулӑшнипе, 1868 

ҫулта чӑваш шкулӗ уҫса пин ытла учитель вӗрентсе кӑларчӗ. И. Я. 

Яковлевӑн аслӑ ывӑлӗ Алексей Иванович Яковлев ҫамрӑклах 

революци ӗҫне хутшӑннӑ. Ӑна 1898 ҫулта Мускав университетӗнче 

студентсем хушшинче марксистла кружок йӗркеленӗшӗн Таганск 

тӗрмине хупса лартаҫҫӗ, университетран кӑларса яраҫҫӗ. Мускав 

университетӗнчи истори уйрӑмӗнчи прогрессивлӑ ученӑйсем ҫак 

студент майлӑ туха-туха калаҫнипе ҫеҫ ӑна тӗрмерен кӑлараҫҫӗ, 

каялла вӗренме илеҫҫӗ. 

1900 ҫулта вӑл Мускав университетне 1-мӗш степеньлӗ дипломпа 

пӗтерет, анчах ӑна университетра ӗҫлеме 1917 ҫулта ҫеҫ ҫул уҫӑлать, 

ӑна истори наукисен докторӗ ятне параҫҫӗ, вӑл МГУ профессорӗ, 1920 



- 1922-мӗш ҫулсенче чӑвашсенчен пӗрремӗш аслӑ шкул ректорӗ, 1922 

ҫултанпа наукӑсен Академийен член-корреспонденчӗ. 

1943 ҫулта историпе ҫырнӑ наука ӗҫӗсемшӗн панӑ государство 

премине вӑл Тӑван ҫӗршыв Аслӑ вӑрҫинче вилнӗ салтаксен тӑлӑх 

ачисене пулӑшма, Чӑваш тата Мордва республикисене, ярса парать. 

Тепӗр ывӑлӗ Николай Иванович Яковлев, Анна Алексеевна 

Некрасова каланӑ тӑрӑх, Ленинградра инженерта ӗҫленӗ, музыковед 

пулнӑ. Вӑл хӑйне евӗр пианино шутласа тунӑ. Ҫак музыка 

инструментне революциччен «Яковлев» тесе ят панӑ, халӗ «Октябрь» 

теҫҫӗ. Лидия Ивановна Некрасова, унӑн хӗрӗсен Катя, Анна 

Некрасовасен, вӗсен ачисен ӗҫӗсемпе Ю. Уткин маларах асӑнна 

«Просветители» ӗҫре аван паллаштарать. Ҫапла, Яковлевсен виҫӗ 

ӑрӑвӗ те халӑха пысӑк тивлет кӳрет. 

